
Ulu öndər Heydər Əliyev Azərbaycan 
dövlətçiliyini məhv olmaqdan xilas etdi

Azərbaycanın dövlət müstəqilliyini 
yenidən bərpa etdiyi ilk illər tariximizə 
xaos, anarxiya, özbaşınalıq, bir sözlə, 
qara səhifə kimi yazılıb. O illərdə 
“Olum, ya ölüm!” dilemması qarşı-
sında qalan Azərbaycanı bu gün 
qalib ölkə kimi görürüksə, bu, böyük 
səylərin, qətiyyətin, dövlətini, xalqını 
sevən və daim onun gələcəyi barədə 
düşünən Liderin yaratdığı möhkəm 
təməlin, dahiyanə uzaqgörənliklə 
müəyyənləşdirdiyi inkişaf yolunun 
nəticəsidir. 1992-ci ildə hakimiyyəti 
zor gücünə zəbt edən AXC–Müsavat 
cütlüyünün səriştəsizliyi, idarəçilik 
qabiliyyətinin yoxluğu, ölkəyə rəhbərlik 
edənlərin şəxsi ambisiyalarını dövlət 
maraqlarından üstün tutmaları ucbatın-
dan ölkəmizin yaşadığı müsibətlər bu 
gün tariximizin faciəli səhifələrindən biri 
kimi vərəqlənir.

1993-cü ilin Gəncə hadisələri məhz 
AXC–Müsavat hakimiyyətinin pozucu 
fəaliyyətinin, xalqa xəyanət yolunu 
tutmasının məntiqi nəticəsi idi. Yenə də 
tarixə müraciət etsək hər bir hadisənin 
baş verməsini şərtləndirən amillərin 
mövcudluğunu görərik. Ölkəmizdə 
hakimiyyət böhranı, vətəndaş 
müharibəsi və müstəqilliyin itirilməsi 
təhlükəsi məhz bu cür xəyanətkar 
insanların antimilli fəaliyyətləri 
nəticəsində dövlət müstəqilliyimizi 
bərpa etdiyimiz ilk günlərdən başlaya-
raq yaşanırdı. Bu baxımdan ki, 1991-ci 
ildə Azərbaycanın dövlət müstəqilliyi 
haqqında Konstitusiya Aktı qəbul 
edildikdən sonra ictimai-siyasi sabitliyin 
yaradılması, davamlı iqtisadi inkişafın 
təmin edilməsi, demokratik islahatların 
həyata keçirilməsi və dövlət quruculu-
ğu istiqamətində heç bir əməli addım 
atılmadı. Normal idarəetmə sisteminin 
yaradılmaması siyasi qütbləşmənin 
dərinləşməsinə, iqtisadiyyatın 
tənəzzülünə, əhalinin sosial vəziyyətinin 
hədsiz dərəcədə ağırlaşmasına səbəb 
olmuşdu. 1992-ci ildə hakimiyyəti silah 
gücünə mənimsəyən AXC-Müsavat cüt-
lüyü bu çətinliklərin aradan qaldırılması 
istiqamətində heç bir tədbir görmədi, 
idarəetmə sahəsində ciddi səhvlər son-
rakı proseslərin daha da dərinləşməsini 
şərtləndirdi.

AZƏRTAC xəbər verir ki, bu fikirləri 
Yeni Azərbaycan Partiyası (YAP) Xətai 
rayon təşkilatının sədri, siyasi elmlər 
doktoru Vüqar Rəhimzadə deyib.

O qeyd edib ki, hadisələri düz-
gün qiymətləndirmək qabiliyyətində 
olmayan ovaxtkı iqtidar baş verən 

proseslərdən nəticə çıxara bilməmiş, 
əksinə, şəxsi ambisiyalarının quluna 
çevrilərək ölkəni uçurumun astanası-
na gətirmişdi. Ərazilərimizin mənfur 
düşmən tərəfindən hissə-hissə işğal 
olunması, silahlı qüvvələrin torpaqla-
rımızın deyil, ayrı-ayrı qrupların siyasi 
maraqlarının müdafiəçisinə çevrilməsi 
insanların səbir kasasını doldurmuş-
du. Xalqın hakimiyyətə olan nifrəti 
1993-cü ilin iyununda son həddə 
çatmışdı. Mövcud şərait AXC–Müsavat 
hakimiyyətində birincilik uğrunda gedən 
mübarizəni daha da kəskinləşdirmişdi. 
Həmin dövrün iqtidarının “qəhrəman” 
obrazında təqdim etdiyi Surət Hü-
seynovla münasibətlərində yaranan 
ziddiyyət Azərbaycanı sürətlə vətəndaş 
müharibəsinə sürükləyirdi. Bir sözlə, 
ölkədə cərəyan edən mənfi proseslər 
gənc müstəqil dövlətimizi böyük 
təhlükələrlə üz-üzə qoymuşdu.

YAP Xətai rayon təşkilatının sədri 
onu da qeyd edib ki, həmin dövrdə istər 
zor gücünə hakimiyyəti zəbt etmiş AXC-
Müsavat iqtidarı, istərsə də geniş xalq 
kütləsi çox yaxşı bilirdilər ki, hadisələr 
belə davam edə bilməz. V.Rəhimzadə 
deyib: “Ölkə “Olum, ya ölüm” dilemması 
qarşısında qaldığı belə bir məqamda 
xalq ayağa qalxaraq özünün  
xilaskarına – ulu öndər Heydər 
Əliyevə üz tutdu. Ulu öndərə ün-
vanlanan müraciətlər təkcə xalqın 
sadəcə vəziyyətdən çıxış yolu axtar-
ması deyildi. Bu, həm də Azərbaycan 
dövlətçiliyinin var olması, ilk kövrək 
addımlarını atan müstəqilliyimizin 
qorunması üçün qəbul edilən tarixi bir 
ümumxalq qərarı idi. Məhz xalqın təkidli 
tələbləri qarşısında aciz duruma düşən 
Azərbaycanın ozamankı rəhbərləri də 
dahi şəxsiyyəti Bakıya dəvət etməyə 

məcbur oldular. Ümummilli lider Heydər 
Əliyev xalqın təkidli tələbi ilə iyunun 
9-da Naxçıvandan Bakıya gəldi. Böyük 
xilaskarın Bakıya gəlməsi xəbəri 
xalq tərəfindən sonsuz sevinclə, ruh 
yüksəkliyi ilə qarşılandı. Qeyd etdiyi-
miz kimi, həmin vaxt Gəncə hadisələri 
yaşanır, ayrı-ayrı siyasi qruplaşmaların 
məqsədləri naminə qardaş qanı axıdı-
lırdı. Məhz ulu öndər Heydər Əliyev xal-
qının xilası naminə həyatını təhlükəyə 
ataraq Gəncəyə getdi, vəziyyətlə ətraflı 
tanış oldu, şəhər sakinləri və hərbi 
qulluqçularla görüşdü. Ümummilli lider 
iyunun 15-də respublika Ali Sovetinin 
növbəti sessiyasında Gəncə hadisələri 
barədə qəti fikrini bildirdi. Bu sessiya 
belə bir mühüm məqam ilə də yadda 
qaldı ki, ulu öndər Heydər Əliyev böyük 
səs çoxluğu ilə Azərbaycan Ali Soveti-
nin Sədri seçildi. Əgər ümummilli lider 
o vaxt hakimiyyətə gəlməsəydi, bu gün 
Azərbaycan bəlkə də ən yaxşı halda 
ancaq kiminsə əlinin altında bir oyun-
caq dövlət kimi, yarımmüstəmləkə kimi 
yaşaya bilərdi. Bu gün Azərbaycan adlı 
bir dövlətin dünyanın siyasi xəritəsində 
mövcudluğundan söhbət gedə bilməzdi. 
Bu baxımdan 1993-cü il əslində 
müstəqilliyimizin yenidən bərpasının ilk 
ili oldu”.

Ulu öndər Heydər Əliyevin tarixi 
qayıdışı ilə xilaskarlıq missiyasının 
uğurla yerinə yetirildiyini vurğulayan 
Vüqar Rəhimzadə deyib: “Qayıdış-
dan başlanan yol bugünkü uğurlara 
gətirib çıxardı. Azərbaycanın dünyaya 
səs salan bugünkü iqtisadi inkişafı-
nın, dünya birliyində söz sahibliyinin, 
qalib ölkə kimi nüfuz qazanmasının 
təməlində məhz ulu öndərin 1993-cü 
ildə yenidən hakimiyyətə qayıdışı daya-
nır. Azərbaycanın müstəqilliyini əbədi, 

dönməz, sarsılmaz edən ümummilli 
lider 2003-cü ildə xalqa müraciət edərək 
sona çatdıra bilmədiyi işləri, layihələri 
özü qədər inandığı İlham Əliyevin 
tamamlayacağını bəyan etməklə 
Azərbaycanın gələcəyi üçün növbəti 
inamın və etimadın ünvanını göstərdi. 
Rəşadətli ordumuzun gücü, qüdrəti 
sayəsində Azərbaycana tarixi zəfəri 
yaşadan, ərazi bütövlüyümüzü bərpa 
edən, xalqımızın yenilməz, məğrur 
xalq olduğunu bir daha təsdiqləyən 
qalib Prezidentimiz İlham Əliyev bu 
gün ata vəsiyyətini yerinə yetirdiyi 
üçün xoşbəxtdir. Bugünkü Azərbaycan 
ümummilli liderin görmək istədiyi 
Azərbaycandır”.

YAP Xətai rayon təşkilatının sədri 
diqqəti bir daha tarixi Zəfərimizin reallıq-
ları fonunda keçirilən Yeni Azərbaycan 
Partiyasının VII qurultayında par-
tiyanın Sədri, dövlət başçısı İlham 
Əliyevin proqram xarakterli nitqində 
müstəqilliyimizin ilk illərində yaşanan-
larla, ən əsası həmin dövrün iqtidarının 
xəyanətkar əməlləri ilə bağlı fikirlərinə 
və qarşıya qoyduğu vəzifələrə yönəldib: 
“AXC–Müsavat cütlüyünün yalnız öz 
maraqlarını güddüyünü qeyd edən ölkə 
Prezidenti həmin dövrün reallıqlarını bu 
suallarla xarakterizə etdi - “Belə insan-
lara xalq tərəfindən inam ola bilərdimi? 
Kim idarə edirdi Azərbaycanı, hansı 
əxlaq, hansı bilik sahibləri?” Dövlət 
başçısı bu çağırışı etdi ki, o dövrü 
bilməyən, o vaxt yaşamayan gənc 
nəsil bilməlidir ki, nəyin bahasına biz 
müstəqilliyi qoruyub saxlaya bilmişik. 
Bugünkü xoşbəxt həyatımız üçün biz 
kimə borcluyuq”.

Əbəs yerə deyilmir ki, tarix, zaman ən ədalətli hakim-
dir. Eyni zamanda, o da təkzibolunmaz faktdır ki, tarix heç 
nəyi silmir. Bütün bunların fonunda bu günümüzün real-
lıqlarını düzgün dəyərləndirmək üçün keçilən yolun təhlili 
hər zaman bir zərurət kimi qarşıda dayanır. Əgər XX əsrin 
əvvəllərində xalqımız milli azadlıq, dövlət müstəqilliyi yo-
lunda ilk böyük addımı atmışdısa, XX əsrin sonlarında milli 
azadlığına, dövlət müstəqilliyinə tam nail olmuşdur. Tarixi 
nailiyyətimiz olan bu müstəqilliyin daimi, sarsılmaz olması 
üçün hansı çətinliklərin yaşandığı unudulmamalı, keçilən 
yolun mərhələləri indiki və gələcək nəsillərə olduğu kimi 
çatdırılmalıdır. 

Delimitasiya və demarkasiya 
məsələsi aktual və ciddi prosesdir

Bildiyimiz kimi, ötən ay Brüsseldə keçirilən 
üçüncü görüşdən sonra Prezident İlham Əliyev 
Azərbaycanla Ermənistan arasında dövlət 
sərhədinin delimitasiyası üzrə Dövlət Komis-
siyasının yaradılması haqqında sərəncam 
imzalayıb. Sənədə əsasən, Baş nazirin 
müavini Şahin Mustafayev komissiyanın sədri 
təyin olunub. Ermənistanın baş naziri Nikol 
Paşinyan da müvafiq komissiyanın yaradılma-
sını təsdiqləyib. Bunu Avropa İttifaqı Şurasının 
prezidenti Şarl Mişelin vasitəçiliyi ilə keçirilən 
Azərbaycan–Ermənistan liderlərinin son 
görüşünün ciddi nəticəsi kimi dəyərləndirmək 
olar. Brüsseldən iki gün sonra isə delimitasi-
yası komissiyaları bir araya gəlib, müzakirələr 
aparıblar.

Həmin görüş həm də onunla yaddaqalan 
olub ki, komissiyalar ilk dəfə Ermənistan–
Azərbaycan sərhədində bir araya gəliblər. 
Orada komissiya formatında ilk görüşdə 
tərəflər birgə işləməyə hazır olduqlarını təsdiq 
ediblər. Komissiyanın birgə fəaliyyətinin 
təşkilati və prosedur məsələləri müzakirə 
edilib. Dövlətlərarası sərhəddə görüşlərlə 
yanaşı, komissiyanın növbəti iclaslarının fərqli 
yerlərdə keçirilməsinin məqsədəuyğunluğu 

barədə razılığa gəlinib. Belə ki, ikinci görüşün 
Moskvada, üçüncü görüşün isə Brüsseldə 
keçirilməsi nəzərdə tutulub. Xatırladaq ki, 
bu arada Avropa İttifaqı Şurasının prezidenti 
Şarl Mişel həmin görüşə münasibətini 
bildirdiyi sosial şəbəkə hesabında yazıb: “Bu 
gün Ermənistan–Azərbaycan sərhədində 
dövlətlərarası sərhədin delimitasiyası və 
vəziyyətin təhlükəsizliyinin ən yaxşı şəkildə 
təmin edilməsi ilə bağlı müzakirələrin 
aparılması üçün Sərhəd Komissiyasının 
ilk iclasını səmimiyyətlə qarşılayıram. Bu, 
Azərbaycan Prezidenti İlham Əliyev və 
Ermənistanın baş naziri Nikol Paşinyanla 
üçtərəfli görüşdən sonra nəzərəçarpacaq 
irəliləyişdir”.

Analitiklər qeyd edirlər ki, Brüssel görüşləri 
Avropa İttifaqının ABŞ-la birlikdə daha fəal 
olmağa çalışdığını göstərir. Amma uzun 
illərin təcrübəsi göstərir ki, Rusiyanın iştirakı 
olmadan nəticənin əldə edilməsi mümkün 
olmur. Elə Qərbi də bu amil müəyyən qədər 
qıcıqlandırır. Avropa Moskvanın ikinci dərəcəli 
rolla razılaşacağına inanmır, odur ki, müəyyən 
hallarda məlum Moskva bəyannaməsi üzrə 
gəlinən razılaşmalara istinad edir. Sonrakı 
görüşlərdən birinin Moskvada keçirilməsinə 
dair razılaşma da bunu göstərir. Həmin 
razılaşma bir növ Moskvaya doğru diplomatik 
reveransdır. Qərbin bəzi hallardakı inamsız 
arbitrliyi də bununla əlaqədardır. Son Brüssel 
görüşündə”status", “münaqişə” kimi ifadələr 
işlədilməyib, əksinə, ermənilər yaşayan 
ərazilərin də Azərbaycanın nəzarətində 
olacağına işarələr edilib. Amma bu mövqe nə 
qədər davamlı olacaq? Gizli deyil ki, Qərb hələ 
ki Rusiya amilinə ehtiyatla yanaşır. 

Əlbəttə, birdən-birə bütün hədəflərə nail 
olunacağını düşünmək sadəlövhlük olar-
dı. Əsas odur ki, Azərbaycan bu prosesdə 
mərhələli şəkildə uğurla addımlayır. Artıq 
beynəlxalq icitmaiyyət Azərbaycanın regi-
onda yaratdığı reallıqları tam qəbul edir. 
Ermənistandakı revanşistlər isə susmaq 
bilmir, ölkələri uçurumun kənarında olsa 
da, münasibətləri gərginləşdirmək istəyirlər. 
Məğlubiyyət və natamamlıq kompleksi erməni 
mediasının və siyasətçilərinin ört-basdır edə 
bilmədikləri bir azardır. Normalda ermənilər 
özləri prosesin tez bir zamanda yekunlaşması-
na tələsməlidirlər. Amma işğalçı ölkə bu qədər 
itkilərə rəğmən, yenə də məkrli niyyətdən, 
“status-kvo”nu saxlamaq istəyindən əl çəkmir. 

Moskvada Azərbaycan və Ermənistan 
dövlət sərhədlərinin delimitasiya və demarka-
siyası ilə bağlı ikitərəfli komissiyanın görüşü 
ərəfəsində Kəlbəcər istiqamətindəki təmas 
xəttində atəşkəs yenidən pozuldu və bu dəfə 
iriçaplı silahlardan, qumbaratanlardan istifadə 
edildi. Habelə Rusiyanın "Ria Novosti" dövlət 

informasiya agentliyi Xankəndidəki separatçı 
rejimin nümayəndəsi, siyasi şoumen Artak 
Beqlaryanı “dövlət naziri” kimi təqdim edərək, 
onun müsahibəsini yayımladı. Azərbaycan 
isə, haqlı olaraq, dərhal sözügedən agentliyin 
saytını blokladı. Dövlət informasiya agentliyi-
nin hərəkəti bilərəkdən müzakirələrin əyləcini 
basmaq cəhdi kimi də izah edilə bilər. 

Azərbaycanın münaqişədən sonrakı 
mərhələdə sülh quruculuğu səyləri danılmaz-
dır. İki ölkə arasında münasibətlərin normal-
laşması istiqamətində ölkəmiz tərəfindən 
atılan addımlara, Ermənistanla sülh müqaviləsi 
imzalamağa hazır olmağımıza dair ən yüksək 
səviyyədə edilən bəyanatlara baxmayaraq, 
ötən müddət ərzində Ermənistan tərəfindən 
buna səmimi və əməli bir qarşılıq verilməyib. 
Azərbaycan iki dövlət arasında münasibətlərin 
yaradılması üçün baza prinsiplərinə dair təklifi 
vasitəçilər tərəfindən Ermənistana təqdim edib. 
Yeri gəlmişkən, həmin prinsipləri bir daha xa-
tırladaq: dövlətlərin bir-birinin suverenliyi, ərazi 
bütövlüyü, beynəlxalq sərhədlərinin toxunul-
mazlığı və siyasi müstəqilliyini qarşılıqlı şəkildə 
tanıması; ərazi iddialarının olmamasının 
qarşılıqlı təsdiqi və gələcəkdə belə bir iddia-

nın qaldırılmayacağına dair hüquqi öhdəliyin 
götürülməsi; dövlətlərarası münasibətlərdə bir-
birlərinin təhlükəsizliyinə hədə törətməkdən, 
siyasi müstəqillik və ərazi bütövlüyünə qarşı 
hədə və gücdən istifadə etməkdən, habelə 
BMT Nizamnaməsinin məqsədlərinə uyğun 
olmayan digər hallardan çəkinmək; dövlət 
sərhədinin delimitasiyası və demarkasiyası, 
diplomatik münasibətlərin qurulması; nəqliyyat 
və kommunikasiyaların açılışı, digər müvafiq 
kommunikasiyaların qurulması və qarşılıqlı 
maraq doğuran digər sahələrdə əməkdaşlıq. 
İki dövlət yalnız bu baza prinsipləri əsasında 
intensiv, substantiv və nəticəyə yönəlik danı-
şıqlar apararaq ikitərəfli sülh sazişini yekunlaş-
dıra bilər.

Təəssüf ki, qarşı tərəf nala-mıxa döyür, 
bir ayağı Brüsseldə, digəri Moskvada olmaq-
la, siyasi manipulyasiyalar edir, üstəlik də 
daxili auditoriya üçün hesablanan çaşdırıcı 
bəyanatlar verməklə yaranmış kövrək etimad 
mühitini zədələyir. Şübhəsiz, Rusiya XİN 
rəhbəri Sergey Lavrovun sonTürkiyə səfəri 
Ermənistan–Azərbaycan sülh danışıqları 
barədə də müzakirələr aparılıb və ola bilsin 
ki, onun Ankaradan sonra İrəvana yollanma-
sı planı da ermənilərin başına ağıl qoymaq 
məramına xidmət edir. 

Siyasi ekspert Elçin Mirzəbəyli bu barədə 
şərhində məsələyə ermənisayağı yanaş-
manı dəqiq səciyyələndirib: “Təhtəlşüur 
olaraq, delimitasiya prosesində, həmçinin 
sülh müqaviləsinin ayrı-ayrı istiqamətlərinin 
müəyyənləşdiriləcəyi zaman kəsiyində, öz 
təxəyyüllərində saxta məlumatlar əsasında for-
malaşdırdıqları ”sərhədlər"in silinəcəyini iddia-
larının yerlə bir olacağını, qalib Azərbaycanın 
gerçəkliyə söykənən mövqeyi ilə barışmaq 
məcburiyyətində qalacaqlarını başa düşürlər, 
amma qəbul və etiraf edə bilmirlər. Və bu 
səbəbdən də məğlubiyyətlərini əsaslandırmaq 
üçün bəhanə axtarışına çıxmaq və yenə də 
özlərini aldatmaq yolunu seçirlər”. 

Elə Ermənistandakı qarşıdurmalar da 
erməni mərkəzlərinin pozuculuq ssenarilərinin 
tərkib hissələrindən biridir. Amma daha zaman 
o zaman deyil ki, gözə kül üfürməklə vaxt 
qazanasan, nəyinsə məntiqsiz dəyişməsi ehti-
malına bel bağlayasan.

Bütün hallarda delimitasiya və demarkasiya 
üzrə komissiyaların fəaliyyətə başlamasının 
özü diqqətçəkən hadisədir və Azərbaycanın 
növbəti uğurudur. Düşünürük ki, zamanla 
bütün məsələlər öz həllini tapacaq. Ermənilər 
də bilməlidirlər ki, daha geriyə yol yoxdur. 
“Bəlkə də qaytardılar” xülyası heç zaman 
gerçəkləşməyəcək.

 Əli NƏCƏFXANLI,  
“Xalq qəzeti” 

Hazırkı dövrdə Azərbaycan–Ermənistan münasibətləri ilə bağlı ən aktual 
məsələlərdən biri sərhədlərin delimitasiya və demarkasiyasıdır. İstər Moskva 
və Brüsseldə, istərsə də müvafiq komissiyaların görüşlərində sözügedən 
məsələnin bölgədə sülh və əmin-amanlığa xidmət edəcəyi, normal qonşuluq 
münasibətlərinə rəvac verə biləcəyi vurğulanır. Delimitasiya prosesi qonşu 
dövlətlər arasında sərhəd xətlərinin müəyyən edilməsinin ilkin mərhələsidir. 
Bu zaman xəritələr üzərində topoqrafik göstəricilər – relyef, hidroqrafiya, 
yaşayış məntəqələri və s. dəqiq göstərilir. Bu prosesdən sonra dövlət sərhədi 
xətti ilə bağlı müqavilə imzalanır. Demarkasiya isə ikinci mərhələdir. Əvvəldən 
hazırlanmış delimitasiya müqaviləsinə, ona əlavə olunan xəritə və təsvirlərə 
uyğun şəkildə dövlət sərhədi xəttinin yerində müəyyənləşdirilməsi və qeyd 
edilməsi anlamına gəlir. 

Azərbaycan Avropanın etibarlı tərəfdaşıdır

Bakı Enerji Həftəsi tədbiri özündə üç ayrı 
layihəni ehtiva edirdi – 27-ci Beynəlxalq Xəzər Neft 
və Qaz, 10-cu Yubiley Xəzər Beynəlxalq Energetika 
və Bərpa Olunan Enerji sərgilərini və Xəzər Neft və 
Qaz Konfransı adı ilə tanınan Bakı Enerji Forumunu. 

Sərgidə 30 müxtəlif ölkəni təmsil edən 249 
şirkətin iştirakı ölkəmizin dünyada artan nüfuzun-
dan xəbər verir. Tədbirdə bir daha səsləndirildi 
ki, hazırda Rusiya və Ukrayna arasında davam 
edən müharibə Avropanın enerji təhlükəsizliyi 
üçün ciddi təhdidlər yaradır. Bu konteksdə Avropa 
ölkələrinin enerji təhlükəsizliyinin təmin edilməsində 
Azərbaycan etibarlı tərəfdaş kimi əhəmiyyətli rol 
oynayır.

Əsası ulu öndər Heydər Əliyev tərəfindən qo-
yulan enerji siyasəti bu gün Prezident İlham Əliyev 
tərəfindən uğurla davam etdirilir. Dövlət başçımız 
tərəfindən düzgün müəyyənləşdirilmiş enerji siyasəti 
Azərbaycanı dünyanın enerji təchizatında strateji 
əhəmiyyətli ölkəyə çevirib. Bu siyasət dünyanın 
əksər ölkələri Azərbaycanın apardığı enerji siyasətini 
dəstəkləyirlər. ABŞ Prezidenti Cozef Baydenin Ba-
kıda keçirilən Beynəlxalq Xəzər Neft və Qaz Sərgisi 
ilə əlaqədar Prezident İlham Əliyevə ünvanladığı 
məktub da bundan xəbər verir. Hər şeydən əvvəl, 
bu məktub iki ölkə arasında mövcud olan qarş-
lıqlı münasibətlərin yüksək səviyyədə olmasının 
təsdiqidir. İki ölkə arasında münasibətlərin ABŞ 
Prezidenti tərəfindən belə yüksək qiymətləndirilməsi 
Azərbaycan – ABŞ münasibətlərinin müsbət 
pespektivindən xəbər verir.

ABŞ Prezidenti Cozef Bayden tərəfindən 
Prezident İlham Əliyevə ünvanlanan məktubda 
Azərbaycanın etibarlı tərəfdaş ölkə kimi tam potensi-
ala nail olması, şaxələndirilmiş iqtisadiyyatın təşviqi 
vurğulanır. Bundan əlavə, bərpa olunan enerji 
mənbələrinə investisiyaların yatırılması ilə ətraf 
mühitin mühafizəsi istiqamətində qlobal hədəflərə 
dəstək verilməsi, qanunun aliliyi və hesabatlılığın 
möhkəmləndirilməsi, həmçinin Azərbaycan xalqının 
yaşayış standartlarının yüksəldilməsi istiqamətində 
davamlı addımlarına dəstək ifadə edilib.

Məktubdan o da aydın olur ki, ABŞ Azərbaycanın 
regionda yaratdığı reallıqları, eyni zamanda, 
Azərbaycanın müstəqilliyini və suverenliyini 
dəstəkləyir. Bu, ABŞ-ın ölkəmizlə münasibətlərə 
verdiyi yüksək önəmdən və Azərbaycanın Cənubi 
Qafqazdakı aparıcı mövqeyindən, qarşıdan gələn 
illər və onilliklərdə rəsmi vaşinqtonun münasibətləri 
daha da genişləndirmək niyyətindən xəbər verir.

Prezident İlham Əliyev də çıxışında demişdir ki, 
Neft və Qaz Sərgisində və Bakı Enerji Həftəsində 
keçiriləcək müzakirələrin enerji təhlükəsizliyi və 
enerji ehtiyatlarının şaxələndirilməsi kimi mühüm 
məsələlərlə bağlı dialoqu gücləndirəcək. Pandemiya 
səbəbindən ikiillik fasilədən sonra Xəzər Neft və Qaz 
Sərgisinin yenidən Bakıda keçirilməsi ölkəmizə olan 
inam və etimaddan irəli gəlirdi.

Azər SÜLEYMANOV, 
Yeni Azərbaycan Partiyası Nəsimi rayon 

təşkilatının sədri

Azərbaycan region üçün əhəmiyyəti artmaqda olan tədbirlərin 
keçirildiyi mərkəzə çevrildiyni dəfələrlə təsdiqləyib. İşğaldan azad 
edilmiş torpaqlarımız da tədricən nüfuzlu beynəlxalq təşkilatların 
öz tədbirlərini keçirdiyi məkana çevrilir. Artıq Şuşa şəhərində 
mühüm əhəmiyyətli tədbirlərin keçirilməsi silsilə xarakter alıb. 
Cıdır düzündə də beynəlxalq əhəmiyyətli festivalların keçirilməsi 
böyük əks-səda doğurub. Budur, Bakı yenə də region üçün ən 
böyük olan sənaye tədbirinə yüksək səviyyədə evsahibliyi etməklə 
dünya ictimaiyətinin nəzər-diqqətini yenidən ölkəmizə cəlb etdi. 
Söhbət ötən həftə paytaxtda Ekspo Mərkəzində keçirilmiş Bakı 
Enerji Həftəsi çərçivəsində 27-ci Beynəlxalq Xəzər Neft və Qaz 
Sərgisindən gedir. ABŞ Şimali Koreyanı sərt 

cavab tədbirləri ilə hədələyib
Koreya Xalq Demokrtaik Respublikası 

(KXDR) yeni nüvə sınağı keçirəcəyi 
təqdirdə Vaşinqton Pxenyana sərt cavab 
verəcək.

ABŞ Prezidentinin milli təhlükəsizlik məsələləri üzrə 
köməkçisi Ceyk Sallivan brifinq zamanı qeyd edib ki, 
Vaşinqton Şimali Koreyanın raket sınaqlarını izləməkdə 
davam edir. Bu raket sınaqları ABŞ-ın Cənubi Koreya və 
Yaponiya ilə müttəfiqliyini yalnız gücləndirir.

Ceyk Sallivan deyib: “Biz Şimalı Koreyanın nüvə 
sınağı həyata keçirmə ehtimalını çox diqqətlə izləyirik və 
ona sərt, qətiyyətli cavab verəcəyik”.

ABŞ Prezidentinin köməkçisi əlavə edib ki, ABŞ 
Şimali Koreya ilə diplomatik əlaqə qrumağa açıqdır, lakin 
hələ də dialoq çağırışlarına cavab almayıb.

Qeyd edək ki, Şimali Koreya ilin əvvəlindən bəri 
qitələrarası ballistik raketlər, sualtı qayıqlar əleyhinə 
ballistik raketlər, kosmik peyklər sistemi və taktiki nüvə 
silahlarının yeni daşıyıcıları da daxil olmaqla 18 buraxılış 
həyata keçirmişdir. 

ABŞ nüvə sınaqları ilə bağlı Şimali Koreyaya qarşı 
ciddi sanksiyalar tətbiq olunmasına çalışsa da, BMT 
Təhlükəsizlik Şurasının iclasında Vaşinqtonın sanksiya 
təşəbbüsünə Rusiya Federasiyası və Çin Xalq Respubli-
kası tərəfindən veto qoyulmuşdur.  

